
Proposta de candidatura
Ribeira Sacra 
Paisaxe da Auga
para a súa inscrición na 
Lista do Patrimonio Mundial



O papel dos ríos como configuradores da 
paisaxe é visible no mapa do bispado de Lugo 
realizado por José Cornide en 1763.

Estado Parte 
España

Estado, provincia e rexión 
Provincias de Lugo e Ourense, Comunidade 
autónoma de Galicia, España.

Nome do ben proposto 
Ribeira Sacra Paisaxe da Auga

Coordenadas xeográficas con 
indicación de minutos e segundos

(WGS 84) N 42° 27’ 14’’ / W 7° 43’ 50’’
(ETRS 89) Zona UTM 29N: 604352 / 4700981

Correspóndese co punto de confluencia dos ríos 
Sil e Miño no corazón do ben proposto.

Descrición textual do límite do ben proposto

O límite do ben discorre polos bordos superiores dos 
vales encaixados entre os tramos próximos á unión 
dos ríos Sil e Miño, seguindo o patrón topográfico.  
O seu límite defínese sobre o terreo no que se de-
nomina localmente como bocarribeira, que é o lugar 
onde cambia abruptamente a pendente, pasando de 
valores superiores ao 30% (ribeiras), a valores inferio-
res ao 10% (chairas). A delimitación establecida acolle 
en consecuencia os canóns fluviais destes ríos entre 
Santa María de Pesqueiras, ao oeste, e San Clodio de 
Ribas de Sil ao leste, abarcando unha superficie de 
16.471 ha e un perímetro de 273 km.

A delimitación da zona de amortecemento que 
envolve o ben proposto correspóndese co trazado 
das 72 parroquias, que representan as unidades ter-
ritoriais comunitarias configuradas desde o medievo 
e que aínda perviven como  referentes identitarios 
no ámbito do ben proposto, alcanzando as 31.979 ha 
de superficie.

Meandro no río Sil desde o 
miradoiro de Vilouxe. © R. Vilanova

Obxecto de adorno persoal, datado no Bronce 
Final / Primeira Idade do Ferro, integrado 
no depósito acuático de Santo Estevo de 
Ribas do Sil (Nogueira de Ramuín, Ourense). 
© A. Trigo Arnal (Museo Arqueolóxico Nacional)

Mapa do ben proposto

Modelo dixital do terreo dunha sección do ben proposto, 
onde se observa o trazado da súa delimitación que 
percorre o bordo dos canóns fl uviais e o ámbito da zona de 
amortecemento que se sitúa nas planicies circundantes.



7 

Criterio en virtude do cal se 
propón a inscrición do ben

Criterio (v)
Ser un exemplo destacado de formas tradicionais de 
asentamento humano ou de utilización da terra ou do 
mar, representativas dunha cultura (ou de varias cul-
turas), ou de interacción do home coa contorna, sobre 
todo cando esta se volveu vulnerable debido ao im-
pacto provocado por cambios irreversibles.

Paisaxe Cultural
Si

Canón do Sil desde o miradoiro da Columna. © A. Rodicio

Plano base de 1945 coa delimitación do Ben, 
no que se observan as fortes pendentes e 
a topografía actuais. Elaborado por Ideam

Proxecto de Declaración de Valor 
Universal Excepcional

a) Síntese
O ben proposto mostra unha excepcional paisaxe cul-
tural da auga encaixada entre os espectaculares ca-
nóns fluviais situados na confluencia dos ríos Sil e Miño 
(Galicia, España), na fachada atlántica da Iberia húmida, 
identificado popularmente como Ribeira Sacra.

Constitúe unha paisaxe épica articulada pola cul-
tura e o patrimonio da auga, sustentada nos seus 
innumerables arroios, regatos e ríos que definen a 
súa identidade, beleza, composición e singulares pa-
tróns de asentamento. Ilustra a xénese e evolución 
dun territorio esculpido pola auga e paradigma dunha 
cultura hídrica, no que se recoñecen vividamente as 
pegadas que marcaron a súa construción ao longo 
de máis de mil cincocentos anos de ocupación con-
tinuada, e que ten a súa xénese na antiga tradición 
eremítica e monástica arraigada neste espazo.

A cultura da auga nestes lugares reflíctese nun 
patrimonio hídrico excepcional que inclúe sitios ar-
queolóxicos, os enxeños asociados á auga de tódalas 
épocas, incluíndo un importante patrimonio indus-
trial hidráulico, os singulares sistemas de drenaxe 
dos socalcos ou terrazas de cultivo, ademais dou-

tras múltiples manifestacións vernáculas en forma 
de fontes sacralizadas e minas, canles, represas, pa-
sos e pontes, rutas fluviais e outras obras singulares 
asociadas coa auga.

O poder da auga constitúe unha parte fundamen-
tal do relato da paisaxe cultural. No ámbito do ben 
proposto desprégase un excepcional catálogo de 
elementos patrimoniais de aproveitamentos hidráu-
licos que aportan a testemuña continua da autosu-
ficiencia enerxética de cada época, incluíndo desde 
muíños de auga tradicionais de diferentes séculos, 
cuxas obras perduran no ámbito do ben en número e 
densidade excepcionais, seguindo coas minicentrais 
ou fábricas da luz que emerxen a finais do século XIX, 
ata chegar aos embalses hidroeléctricos de media-
dos do século XX.

En definitiva, Ribeira Sacra presenta unha paisaxe 
cultural na que se pode ler a historia da marabillosa 
relación entre a auga, o ser humano e o seu enxeño, 
non só para asegurar a súa supervivencia e benestar, 
senón tamén para aproveitar ao máximo todos os 
seus posibles usos.

Vista aérea en Trigoás. © R. Vilanova

Os socalcos deben ser considerados como enxeños 
hidráulicos que permiten laminar a intensa escorrentía 
superficial e ordenar a drenaxe, adaptándose tamén ao 
clima local. Os gráficos mostran unha imaxe simplificada das 
súas seccións, elementos construtivos e comportamento. 
Redebuxado por Crecente Asociados a partir dun gráfico de Incipit CSIC

Exemplos dos catro patróns ou “lugares‑tipo”  
de emprazamento das aldeas en relación coa  
topografía en Ribeira Sacra.  
© Ramón López González (2018) a partir de Augusto Pérez Alberti (2015)

b) Xustificación dos criterios 

Criterio (v)
Ser un exemplo destacado de formas tradicionais de 
asentamento humano ou de utilización da terra ou do 
mar, representativas dunha cultura (ou de varias cul-
turas), ou de interacción do home coa contorna, sobre 
todo cando esta se volveu vulnerable debido ao im-
pacto provocado por cambios irreversibles.

O ben proposto constitúe un testemuño excepcio-
nal dunha paisaxe cultural da auga viva que evolucio-
nou organicamente ao longo de máis de mil cincocen-
tos anos, acollendo un extraordinario repertorio de 
obras, coñecementos e usos da auga que permitiron 
ás comunidades vivir nestas paraxes.

Trátase dunha complexa paisaxe na que perviven 
as formas tradicionais de asentamento e un singular 
microparcelario, constituíndo un exemplo significa-
tivo da capacidade de organización e de adaptación 
humana a condicións ambientais difíciles. Alberga ex-
presións destacadas dunha agricultura practicada en 
terreos abruptos que modelou profundamente a pai-
saxe das ribeiras durante séculos en forma de terrazas 
ou socalcos que tapizan as faldras dos canóns fluviais.

Ribeira Sacra achega un exemplo único e excep-
cionalmente completo de técnicas de aproveitamen-
to hidráulico desenvolvidas para a autosuficiencia 
enerxética ao longo dos séculos, incluíndo innumera-
bles muíños tradicionais de diferentes épocas e fun-
cións, os testemuños da emerxencia da hulla branca 
coas centrais hidroeléctricas desde finais do XIX, e 
as presas contemporáneas de mediados do século 
XX. Propón así un auténtico catálogo patrimonial de 
obras que dan fe da aventura humana para dominar a 
forza da auga, considerada como unha fonte de ener-
xía limpa e sostible.

O ben proposto testemuña a profunda interdepen-
dencia existente entre o patrimonio cultural e o natu-
ral asociado á paisaxe cultural da auga, palpable en 
elementos inmateriais como as tradicións, os mitos 
e lendas, a toponimia ou a sacralización de múltiples 
obras asociadas á xestión e uso da auga.

Muíño no río Xabrega. © E. de la Iglesia

c) Declaración de integridade
Os límites dos compoñentes do ben determináronse 
de maneira estratéxica en termos de integridade. En 
consonancia, o ben proposto ten o tamaño adecuado 
para permitir a representación completa das caracte-
rísticas e os procesos que lle confiren a súa importan-
cia, desde os espectaculares vales fluviais escarpa-
dos ata as vertixinosas ladeiras cultivadas a partir dos 
leitos dos ríos. Ademais, a traxectoria histórica desta 
paisaxe cultural asociada á auga e dos seus elemen-
tos compositivos é claramente visible na paisaxe, o 
que se reflicte especialmente no despregamento dun 
excepcional catálogo de enxeños hidráulicos e expre-
sións patrimoniais relacionadas coa auga, na sucesión 
de cultivos aterrazados (socalcos), nos fitos eremitas 
e monásticos que condicionaron a ocupación do terri-
torio e a cultura da auga, e na pervivencia dun micro-
parcelario ancestral.

A paisaxe cultural alberga un número de elemen-
tos máis que suficiente para garantir a representa-
ción completa dos valores e atributos que transmi-
ten a importancia do ben proposto, tanto en termos 
de diversidade como de densidade, o que inclúe os 
innumerables cursos fluviais, a gran profusión de 
obras asociadas á auga, o denso patrimonio histórico, 
así como os diferentes cultivos e aproveitamentos 
das ribeiras.

A zona de amortecemento estableceuse non só 
para contribuír activamente á protección directa do 
ben proposto, senón tamén para garantir a preserva-
ción das concas visuais e a continuidade e integridade 
compositiva da paisaxe fluvial da Ribeira Sacra.

O ben está libre de ameazas importantes e posúe 
o tamaño suficiente para ilustrar a forma en que múl-
tiples sistemas –agrarios, hidráulicos, ecolóxicos, ter-
ritoriais, sociais e espirituais– interactuaron e adaptá-
ronse ás diversas situacións a través do tempo.

d) Declaración de autenticidade
Todos os compoñentes e os seus elementos constitu-
tivos son demostracións cribles e xenuínas das dife-
rentes manifestacións e configuracións das paisaxes 
da auga que representan, así como da arquitectura, 
os conxuntos, as obras hidráulicas, os elementos et-
nolóxicos e, en xeral, do patrimonio material e inma-
terial asociado aos mesmos. A súa autenticidade é 
evidente na medida en que as calidades relacionadas 
cos atributos que transmiten o Valor Universal Excep-
cional poden identificarse e entenderse claramente, 
particularmente a través da súa forma, deseño, fun-
cionalidade, tipoloxía, materiais, época e localización. 
Iso reflíctese nos trazos propios dos seus compoñen-
tes, como nas tipoloxías recoñecibles dos enxeños e 
sistemas hidráulicos de diferentes épocas, no deseño 
dos patróns de asentamento e o parcelario asociado á 
auga, ou na funcionalidade e estrutura dos singulares 
sistemas de cultivo.

A autenticidade das distintas paisaxes e patri-
monios culturais da auga incluídos no ámbito do ben 
proposto está contrastada polas fontes documentais 
que se citan e pola cartografía histórica. A autentici-
dade dos elementos patrimoniais queda tamén teste-
muñada pola gran cantidade de estudos, inventarios, 
catálogos e investigacións que afectan aos distintos 
elementos do ben proposto.

Ademais, o ben proposto encarna unha tradición 
cultural vibrante e milenaria na que perviven e se ma-
nifestan coñecementos xenuínos, usos e costumes, 
constituíndo importantes indicadores do carácter e o 
espírito dun espazo sucado por infinitas veas de auga, 
onde as comunidades locais manteñen as súas tradi-
cións, ilustrando unha continuidade cultural e identi-
taria asociada a este territorio.

Ribeira Sacra conserva un alto grao de autentici-
dade do conxunto, e en particular dos elementos pa-
trimoniais hidráulicos, dos sistemas de cultivo, e na 
pervivencia dos usos e materiais, reforzados polas nu-
merosas obras de conservación que hoxe manteñen 
o papel social activo desta paisaxe cultural na perpe-
tuación dunha economía sostible.

e) Requisitos para a protección e xestión
A protección do ben proposto e dos seus distintos 
compoñentes queda plenamente amparada polas 
distintas leis e disposicións de rango autonómico, na-
cional e europeo, abarcando as diferentes realidades 
e expresións que conforman a paisaxe cultural.

Ribeira Sacra Paisaxe da Auga conta cun sis-
tema de protección xeral robusto que se sustenta 
primordialmente na declaración de todo o ámbito 
como Ben de Interese Cultural (BIC) na categoría de 

“paisaxe cultural”. Constitúe a figura xurídica de máis 
alto rango que a lexislación vixente autonómica e es-
tatal propugna para recoñecer e protexer as mani-
festacións culturais, configurándose como a máxima 
categoría legal na protección e tutela dos bens inte-
grantes do patrimonio cultural a nivel autonómico e 
no Estado español.

O ben proposto ten un Sistema de Xestión que 
inclúe un Plan de Xestión e un sistema de gobernan-
za eficaces e adaptados ás características e ás ne-
cesidades da paisaxe cultural. Ambos establecen a 
xestión unificada do conxunto de elementos do ben, 
con visión de futuro e capacidade suficiente para ga-
rantir a preservación no tempo do seu Valor Universal 
Excepcional e enfrontar as eventuais ameazas e vul-
nerabilidades. O Plan de Xestión articúlase en sete 
programas que inclúen diferentes accións de vital 
importancia para a ordenación, desenvolvemento e 
protección do territorio, a paisaxe e o seu patrimonio 
cultural, que permiten alcanzar de forma transversal 
os obxectivos estratéxicos propostos. Pola súa ban-
da, o sistema de gobernanza adoptado asegura que 
todos os axentes implicados dun ou outro modo co 

ben proposto considérense partícipes e protago-
nistas da súa xestión. Para tal fi n estableceuse unha 
estrutura de xestión do ben proposto baixo a tutela 
da Dirección Xeral de Patrimonio Cultural da Xunta 
de Galicia e que se articula a través da Comisión In-
terdepartamental de Ribeira Sacra. A Comisión Inter-
departamental é un órgano de xestión participativo 
que inclúe aos representantes das administracións e 
entidades públicas con competencias no ámbito, así 
como unha ampla representación das entidades so-
ciais e privadas involucradas en Ribeira Sacra.

Os programas contemplados no Plan de Xestión son 
os seguintes:

PROGRAMA PAISAXE 
CULTURAL E TERRITORIO

Aborda todo o conxunto de accións orientadas á 
mellora e mantemento dos elementos singulares 
construídos e sistemas de cultivo tradicional fl uviais 
que dan forma ao escenario da paisaxe cultural. Así 
mesmo, ocúpase da mellora dos instrumentos de 
planificación territorial e de ordenación do medio 
físico en consonancia cos requirimentos e valores 
da paisaxe cultural, e de acordo co Plan de Acción 
Estratéxica para a Ribeira Sacra, da Consellería de 
Medio Ambiente e Territorio.

PROGRAMA DE PRESERVACIÓN 
DO PATRIMONIO DA AUGA

Enfócase á restauración e conservación do patrimo-
nio hidráulico histórico que inclúe os muíños, aceas 
e batáns, así como o extenso catálogo de elementos 
patrimoniais asociados á xestión da auga.

PROGRAMA DE PRESERVACIÓN 
DO PATRIMONIO 
INMATERIAL DA AUGA

Orientado a reforzar a identidade e a preservación 
dos elementos que defi nen unha paisaxe viva da auga, 
incluíndo tradicións, coñecementos, festas, artesanía 
e outros aspectos como a toponimia

PROGRAMA DE CONSERVACIÓN 
DOS VALORES NATURAIS 
E MEDIO AMBIENTE

Céntrase nos aspectos asociados coa conservación 
da biodiversidade, especialmente en leitos e escar-
pes, e nos aspectos asociados coa calidade ambien-
tal do territorio, incluíndo as accións de restauración 
ambiental e da cuberta vexetal do Plan de Acción da 
Paisaxe da Ribeira Sacra.

PROGRAMA DE 
DESENVOLVEMENTO 
ECONÓMICO SOSTIBLE

Aborda o fomento das producións locais e econo-
mías de calidade asociadas cos valores e a identidade 
da paisaxe cultural, así como o apoio á súa imaxe e 
comercialización.

PROGRAMA DE XESTION 
DO TURISMO SOSTIBLE

Centrado nos atributos e valores do ben proposto, 
aborda a cualifi cación e diversifi cación da oferta turís-
tica responsable e o uso público do espazo, e inclúe as 
accións orientadas á mobilidade sostible, terrestre e 
acuática, así como a mellora e integración das infraes-
truturas para visitantes destinadas ao coñecemento 
do ben, incluíndo miradoiros, museos e centros de 
interpretación, públicos e privados.

PROGRAMA DE 
SENSIBILIZACIÓN, 
COMUNICACIÓN E 
PARTICIPACIÓN

Enfócase ao fomento da investigación científi ca so-
bre os distintos valores do ben, o desenvolvemento 
de proxectos educativos centrados na paisaxe cultu-
ral, así como a capacitación e formación dos axentes 
locais. Así mesmo, aborda o mantemento da Comisión 
Interdepartamental, as campañas de concienciación 
dirixidas á poboación, e as de comunicación e difusión 
do valor universal excepcional do ben proposto.

Miradoiro do Curral do 
Penso. © D. Estevez

Placa da Paisaxe da 
Auga nun panel da Finca 
Cortezada. © E. de la Iglesia

Manual de boas prácticas para visitantes, 
incluído no Libro Verde para a xestión 
sostible do patrimonio cultural publicado 
polo Ministerio de Cultura, 2023.

Finca Cortezada en 1925. Fotografía de  
Ruth Matilda Anderson para a Hispanic Society.

Atributos

Menciónanse a continuación os principais atributos 
que transmiten o Valor Universal Excepcional do ben 
proposto, xunto coa relación dos elementos que o 
compoñen.

Os espectaculares canóns e vales fluviais esculpi-
dos pola auga que achegan os trazos físicos excep-
cionais que sustentan e singularizan a paisaxe cul-
tural da auga.

— Elementos destacados: Os canóns e fortes 
encaixamentos dos ríos Miño e Sil que se precipitan 
desde as altas planicies do bordo; a topografía de 
abruptas pendentes; os profundos e espectaculares 
meandros encaixados; a moi densa e xerarquizada 
rede hidrográfica; os innumerables cursos de auga, 
mananciais, arroios, regatos, fervenzas e fontes; a 
presenza dun mosaico vexetal humanizado extenso 
e diverso; e a beleza escénica da paisaxe.

85° Inclinación máxima das pendentes
486 Cursos fluviais
295 km cursos de auga

O excepcional, denso e diverso patrimonio hidráu-
lico da paisaxe cultural que inclúe un extenso catá-
logo de solucións de aproveitamentos enerxéticos 
desde a Idade Media ata mediados do século XX, 
achegando un compendio representativo da historia 
da enerxía hidráulica, sendo expoñentes da revolu-
ción tecnolóxica medieval e da irrupción da hidroe-
lectricidade.

— Elementos destacados:  As centenas de muíños 
tradicionais de auga que se despregaron desde o sé-
culo XI, que perviviron e evolucionaron ata mediados 
do XX e que garantiron a autosuficiencia enerxética 
do territorio, incluíndo os complexos sistemas de dis-
tribución e manexo da auga; as obras das primeiras 
minicentrais que marcan a emerxencia da hidroelec-
tricidade, sen solución de continuidade cos muíños 
tradicionais, entre finais do século XIX e principios do 
século XX; a excelente representación das diversas 
tipoloxías de saltos hidroeléctricos que ilustran os lo-
gros da enxeñería hidroeléctrica na primeira metade 
do século XX; e o inmenso repertorio de pequenas 
obras asociadas ou creadas coa auga que se disper-
san ao longo e ancho da paisaxe cultural.

668 Muíños tradicionais estimados
600.000 Fogares abastecidos pola 
produción hidroeléctrica local
41% do Ben en dominio público 
hidráulico/zona de policía

Meandro do Cabo do Mundo. © R. Vilanova

A pervivencia dos sistemas tradicionais de cultivo 
nas vertentes escarpadas dos canóns fluviais de Ri-
beira Sacra, sustentada en técnicas milenarias.

— Elementos destacados: As terrazas ou socalcos 
como enxeños hidráulicos que permiten ordenar a 
drenaxe e laminar as arroiadas; a inseparable asocia-
ción e deseño evolutivo dos socalcos en relación cos 
cursos fluviais; o espectacular aterrazamento do cul-
tivo agrícola en pendentes extremadamente abruptas 
como unha obra épica de colonización humana.

2.494 Hectáreas de socalcos
1.177 Habitantes
Mais de 500 m de salto 
topográfico nalgúns puntos 

A pegada eremítica e monástica que determinou a 
forxa dos trazos distintivos e funcionais da paisaxe 
cultural da auga.

— Elementos destacados: As pegadas do papel 
dos mosteiros na xénese da cultura hidráulica do te-
rritorio que se relaciona cos aforamentos de terras 
e muíños de auga a través da historia, incluíndo os 
relativos á xestión dos recursos fluviais, a pesca e o 
transporte; os eremitorios e o bosque de igrexas e 
mosteiros que ilustran unha etapa esencial do proce-
so evolutivo da paisaxe cultural da auga; e as singu-
lares orientacións dos monumentos monásticos en 
relación aos cursos fluviais.

83 Mosteiros documentados no 
conxunto dos 22 municipios do BIC
12.000 km de muras 
89 Miradoiros

Muíño no río Xabrega. © R. Vilanova

A singular estrutura territorial e tenencia da terra 
marcadas pola pegada da auga.

— Elementos destacados: A pervivencia das for-
mas históricas de ocupar o espazo fluvial e os patróns 
de asentamento; a organización do territorio en par-
roquias, unidades identitarias definidas polos cursos 
de auga que datan do século VI; e os milleiros de mi-
núsculas parcelas definidas por fórmulas ancestrais 
de xestión da terra e da propiedade adaptadas a este 
abrupto territorio.

96.125 Parcelas
394 Superficie media de parcela, m²
72 Parroquias

O singular capital biocultural dunha paisaxe cultural 
viva e o patrimonio inmaterial asociado á cultura da 
auga.

— Elementos destacados: A pervivencia do coñe-
cemento tradicional da construción de socalcos; a 
vendima fluvial; as numerosas festas e tradicións 
asociadas aos ríos e arroios; a sacralización de fontes, 
minas e outras expresións do patrimonio hidráulico; 
o extraordinario patrimonio toponímico e a perviven-
cia de multitude de hidrónimos únicos; os singulares 
mitos e lendas que teñen a auga como protagonista.

1.020 Topónimos únicos na área de Ribeira Sacra
167 Núcleos de poboación
1124 Ano da primeira referencia 
escrita a Rovoyra Sacrata

Mosteiro de Santo Estevo de Ribas de Sil,  
fotografado por Ruth Matilda Anderson en 1925. 
Imaxe cedida por The Hispanic Society of America.

Nome e información de contacto 
da institución local oficial

Organización:
Xunta de Galicia
Dirección Xeral de Patrimonio Cultural.

Enderezo:
Edificio administrativo San Caetano, s/n
15781 Santiago de Compostela. Galicia. España

Tel:
+34 981544809

Correo electrónico:
patrimonio.cultura@xunta.gal

Páxina web:
ribeirasacrapaisaxedaauga.gal

Electra Popular e o muíño do Xordo,  
río Asma, xullo de 1929. © Revista Alicerces

Exposición Fontes, durante o encontro homónimo celebrado  
en Santo Estevo de Ribas de Sil en outubro de 2024. © M. Crecente

Comezo da partitura da Muiñeira de Chantada.  
A muiñeira, composición musical tradicional galega, 
ten un compás 6/8 que nace do rodicio dun muíño.

mailto:patrimonio.cultura@xunta.gal


Mapa do bispado de Ourense, por D. Joseph Cornide en 1763.





Proposta de candidatura
Ribeira Sacra 
Paisaxe da Auga
para a súa inscrición na 
Lista do Patrimonio Mundial


